
潤燥之劑 

白茯苓丸 治腎消。 

原文 

白茯苓丸治腎消，花粉黃連萆薢調，二參熟地覆盆子，

石斛蛇床膍胵要。 

 

註釋 

膍胵，音皮鴟，雞肫皮也。茯苓、花粉、黃連、萆薢、人參、玄參、熟地黃、

覆盆子各一兩，石斛、蛇床子各七錢半，雞肫皮(微炒)三十具。蜜丸，磁石湯下。

○黃連降心火，石斛平胃熱，熟地、玄參生腎水，覆盆、蛇床固腎精，人參補氣，

花粉生津，茯苓交心腎，萆薢利溼熱，膍胵治膈消，磁石色黑屬水，假之入腎也。 

 


